


MALTA





KAMRA TAD-DEPUTATI






KUMITAT PERMANENTI DWAR L-AFFARIJIET BARRANIN U EWROPEJ
(Rapport Uffiċjali u Rivedut)



L-ERBATAX-IL PARLAMENT




Laqgħa Nru 23
It-Tnejn, 29 ta’ Jannar 2024







Stampat fl-Uffiċċju tal-Iskrivan
Kamra tad-Deputati
Malta





Prezz €2.50






L-ERBATAX-IL PARLAMENT






KUMITAT PERMANENTI DWAR L-AFFARIJIET BARRANIN U EWROPEJ






Laqgħa Nru 23
It-Tnejn, 29 ta’ Jannar 2024








Il-Kumitat iltaqa' fil-Palazz, il-Belt Valletta, fil-5.48 p.m.





Talba













MINUTI

Il-Minuti tal-Laqgħa Nru 22 li saret fis-17 ta’ Jannar 2024, ġew konfermati. 

FTEHIM BILATERALI BEJN MALTA U N-NATO

IĊ-CHAIRPERSON (Onor. Edward Zammit Lewis): Il-Ministru Ian Borg se jagħtina overview ta’ dan il-ftehim u mbagħad għandu l-esperti tiegħu li se jkomplu jelaboraw u se jagħtu informazzjoni fuq dan il-ftehim u r-riperkussjonijiet tiegħu. 

ONOR. IAN BORG (Ministru għall-Affarijiet Barranin u Ewropej u l-Kummerċ): Sur President, insellem lill-Membri ta’ dan il-Kumitat. Miegħi hawnhekk għandi lill-Ambaxxatur Stephen Borg u permezz ta’ Teams għandna l-Ambaxxatur Rappreżentant Permanenti ta’ Malta għan-NATO s-Sur Clint Tanti, li ma setax ikun preżenti fiżikament. Flimkien magħhom ġejt quddiem dan il-Kumitat, kif konna ftehemna u qbilna numru ta’ xhur ilu, meta quddiem il-Parlament kont għedt li l-Gvern kellu l-intenzjoni li jerġa’ jġedded il-ftehim tal-Partnership for Peace li konna diġà qegħdin parteċipi fih. 

Irrid ngħid li dakinhar iddiskutejna kif fuq livell tekniku, bil-ministeri rispettivi u d-direttorati tagħhom, konna se nidħlu f’diskussjonijiet mas-Segretarjat tan-NATO sabiex niddiskutu x’għandu jkun il-programm - l-istrategic objectives tiegħu - magħruf bħala PARP, li mbagħad ikun iddiżinjat dak li jissejjaħ l-ITPP fir-rigward tal-pajjiż partikolari. Ovvjament, hawnhekk qbilna li dak kollu li nagħmlu għandu f’kull ħin jirrifletti u jirrispetta l-Kostituzzjoni tagħna, u allura l-fatt li Malta hija militarment newtrali li tissieħeb f’alleanza militari. U għaldaqstant dak inżamm fil-konsiderazzjonijiet ta’ dawk kollha li ħadmu fuq dan ir-riżultat. 

Għandek tliet objettivi li huma konsonanti ma’ dak li kont qed ngħid, jiġifieri li Malta u n-NATO jkomplu jsaħħu d-djalogu politiku ta’ kooperazzjoni biex nippromowvu l-paċi u l-stabbilita kif ukoll l-arkitettura ta’ sigurtà. It-tieni objettiv huwa dak li l-Forzi Armati ta’ Malta jkunu aktar effettivi u jkollhom il-kapaċitajiet u l-interoperabilità tas-sistemi tagħhom li jkunu jistgħu jaħdmu f’missjonijiet u operazzjonijiet ta’ paċi. It-tielet objettiv huwa li l-partijiet jikkooperaw fuq sfidi preżenti u futuri. Għandek numru ta’ goals li issa se nħalli f’idejn l-Ambaxxatur Borg sabiex jelabora fuqhom. Imbagħad jidħol ir-Rappreżentant Permanenti li kien qed imexxi d-diskussjonijiet u n-negozjati mas-Segretarjat tan-NATO. 

IĊ-CHAIRPERSON: Grazzi. L-Ambaxxatur Stephen Borg. 

IS-SUR STEPHEN BORG (Ambaxxatur Malti): Sur President, biex nikkumplimenta dak li qal il-Ministru, kien hemm żewġ rounds ta’ konsultazzjonijiet mas-Segretarjat tan-NATO. It-tnejn saru Malta, però x-xogħol u l-kuntatt mas-Segretarjat tan-NATO kien ilu għaddej u baqa’ għaddej tul iż-żmien li konna qed naħdmu fuq dan il-programm. Wieħed mill-għanijiet tagħna kien li niżguraw li dan il-partnership programme man-NATO jkun f’rispett mal-Kostituzzjoni ta’ Malta. Dik kienet waħda mill-affarijiet li xtaqna li ndaħħlu, u tidher ċara fl-introduzzjoni tal-partnership programme kif ukoll fix-chapeau, meta se niddeskrivu t-tliet strategic objectives li għandna man-NATO. 

Fl-opinjoni tiegħi, fil-qalba ta’ dan il-programm hemm żewġ affarijiet imma naħseb li waħda minnhom hija iżjed importanti mill-oħra. U diin hija t-tieni strategic objective, fejn il-parteċipazzjoni u l-engagement tagħna man-NATO se jagħmel l-armata tagħna iżjed effettiva u interoperabbli man-NATO. Il-kelma “interoperability” hija importanti ħafna għan-NATO u hija importanti ħafna għalina. Xi tfisser din il-kelma? Tfisser li l-armata tagħna tkun tista’ ssir iżjed equipped, iżjed trained, ovvjament bl-istandards tan-NATO, biex l-armata tagħna tkun tista’ tikkontribwixxi għaż-żamma tal-paċi f’operazzjonijiet li huma għaż-żamma tal-paċi. 

In a nutshell dak huwa dak li qegħdin nipprovaw nilħqu. Dan jimplika proċess ta’ modernizzazzjoni tal-armata tagħna, proċess ta’ training u l-għan huwa li nkunu nistgħu nipparteċipaw b’mod effettiv for peace keeping and peace support operations. Din il-parteċipazzjoni tagħna biex tinżamm il-paċi u s-sigurtà f’dawn l-operazzjonijiet tidher matul il-programm kollu. Kif qal il-Ministru, hemm 18-il partnership goal. Tnejn minnhom huma indirizzati għall-Ministeru tagħna, jiġifieri l-Ministeru għall-Affarijiet Barranin u huma dawk li jissejħu soft security issues, jiġifieri women, peace and security. 

Aħna committed li l-Forzi Armati ta’ Malta jkunu iżjed gender balanced, u li jkun hemm iżjed parteċipazzjoni tan-nisa meta jittieħdu d-deċiżjonijiet f’kull livell tal-armata. Imbagħad hemm tliet areas tematiċi taħt “Human Security” li huma importanti għalina wkoll fi ħdan ix-xogħol li qegħdin nagħmlu fis-Security Council; protection of civilians, children in armed conflict u l-prevenzjoni ta’ vjolenza fuq in-nisa fil-kunflitti. Dawk huma tliet areas li se nkunu qed naħdmu fuqhom man-NATO u l-Foreign Affairs huwa in the lead. 

Imbagħad għandek numru ta’ goals oħra bħalma hija cyber defence u l-countering hybrid threats fejn għandek l-MHSR li huma in the lead. Għandek ukoll numru ta’ partnership goals li huma iżjed pertinenti għall-armata tagħna, fejn l-armata tkun qed tipprepara ruħha sabiex tkun qed tipparteċipa fil-missjonijiet. Goal ieħor importanti huwa tas-cyber defence fejn il-MITA se jkunu involuti u se jkunu qed imexxu min-naħa tagħhom dan il-goal. Dan jimplika li se nkunu qegħdin inħarsu lejn is-security policy ta’ Malta u, fil-fatt, wieħed mill-goals jiffoka fuq kif aħna nħarsu lejn il-politika tas-sigurtà tagħna fil-kuntest tal-isfidi preżenti, il-gwerra fl-Ukrajna, il-gwerra f’Gaza u fil-Lvant Nofsani, kif ukoll l-isfidi li hemm fl-Afrika u l-isfidi li ġejjin mit-transnational threats bħalma huwa t-terroriżmu, l-ismuggling of weapons u l-proliferazzjoni tal-armamenti. Jiġifieri għandek array ta’ temi fejn aħna se nkunu qegħdin nikkooperaw man-NATO, dejjem fir-rispett tal-Kostituzzjoni tagħna imma b’viżjoni li nħarsu lejn sfidi li huma kurrenti u futuri. 

Naħseb li huwa importanti wkoll li nsemmi l-kooperazzjoni fil-qasam marittimu, li għalina huwa importanti, man-NATO biex inkunu nistgħu nħarsu u jkollna capabilities fl-armata anke fil-qasam marittimu. Irrid ngħid ukoll li l-koperazzjoni tagħna man-NATO, kif miexja sal-lum, tiftaħ bibien ġodda għalina. Wieħed minn dawn il-bibien huwa – u forsi l-Ambaxxatur Tanti jkun jista’ jgħid kelma min-naħa tiegħu – li issa sirna parti wkoll minn dawk li jissejħu the Western European partners Group of 4. Dawn huma pajjiżi li jaqsmu magħna ċerta politika ta’ sigurtà jew ċerti aspetti tal-politika tas-sigurtà. Qed insemmi l-Iżvizzera, l-Irlanda u l-Awstrija, li in their own way iħaddmu ċerta newtralità. 
IĊ-CHAIRPERSON: Dawn il-pajjiżi li qed issemmi għandhom constitutional neutrality ukoll? 

IS-SUR STEPHEN BORG: Le, wieħed biss għandu constitutional neutrality u din hija l-Awstrija. L-Irlanda mhijiex miktuba fil-kostituzzjoni u lanqas l-Isvizzera, għalkemm  bħalissa hemm dibattitu fl-Iżvizzera fuq in-newtralità tagħhom, kif hemm f’ħafna pajjiżi oħra. Hemm min irid idaħħalha fil-kostituzzjoni wkoll imma, as things stand, bħalissa mhijiex fil-kostituzzjoni tagħhom. Kollha qed jagħmlu sforz, anke minħabba l-isfidi li ġejjin mill-gwerra fl-Ukrajna, li qiegħda tolqothom aktar mill-qrib, bi ftit minnhom aktar minn oħrajn. Fil-fatt, fil-Western European Partners (WEP), qabel kellek l-Iżvezja u l-Finland, imma dawn iddeċidew li jissieħbu man-NATO, u allura m’għadhomx parti mill-WEP. 

Aħna, bix-xogħol li sar fl-ITPP, issa nieħdu sehem f’attivitajiet ta’ dawn il-pajjiżi li huma like minded, u li qegħdin jagħmlu sforzi bħalma qed nagħmlu aħna, u naħseb avvanzati ftit iżjed minna, biex isaħħu l-kooperazzjoni tagħhom man-NATO. U n-NATO tista’ toffrilhom training u ċerti standards f’oqsma li huma ġodda bħal, pereżempju, climate, peace and security. Din qed issir dejjem iżjed importanti. Aħna qed nagħmlu wkoll xogħol fil-United Nations fuq sea level rights. Naħseb se nieqaf hawn biex ma ntawwalx ħafna imma x-xogħol għaddej u suppost jumejn oħra għandna nkunu Brussels biex inkomplu din il-konversazzjoni. 

IĊ-CHAIRPERSON: Nirringrazzjak Ambaxxatur Borg. Issa nistieden lill-Ambaxxatur Clint Tanti sabiex jispjegalna l-kwestjoni tal-kompatibilità ta’ dak li qed nagħmlu man-newtralità kostituzzjonali tagħna, li naf li għamilt xi xogħol dwarha. Imbagħad wara nistieden lill-Membri tal-Kumitat sabiex jagħmlu l-mistoqsijiet jew ir-rimarki tagħhom. 

IS-SUR CLINT TANTI (Ambaxxatur Malti għall-Belġju u Rappreżentant Permanenti ta’ Malta għan-NATO): Sur President, nirringrazzja lilek u lill-Membri ta’ din l-opportunità. Ma tantx għandi xi nżid ma’ dak li qal il-Ministru u l-Ambaxxatur Borg, li naħseb taw overview tajba ħafna tal-proċess. Però nixtieq nibda billi ngħid li meta bdejna naħdmu fuq il-programm, wara l-laqgħa tal-Kumitat tal-Parlament f’Mejju tas-sena li għaddiet, saru konsultazzjonijiet estensivi, kemm mal-entitajiet pubbliċi Maltin relevanti biex naraw liema huma dawk il-goals li l-aktar li huma ta’ prijorità għax, ovvjament, wieħed ma jistax idaħħal kollox fi programm bilaterali bħal dan. Għalhekk il-punto di partenza tagħna kien biex naraw liema huma dawk l-oqsma ta’ prijorità. 

Kif semma kemm il-Ministru kif ukoll l-Ambaxxatur Borg, identifikajna numru ta’ setturi bħalma huma women, peace and security, human security, imma wkoll hybrid threats, cyber defence u diversi aspetti li jikkonċernaw speċifikament lill-Forzi Armati. U hemmhekk qed nitkellmu fuq modernizzazzjoni li hemm bżonn li ssir, standards li hemm bżonn jitjiebu biex b’hekk inkunu nistgħu noqorbu lejn l-istandards ta’ pajjiżi oħra Ewropej, li meta nagħmlu deployment għal peace keeping missions nagħmlu deployment mal-forzi armati tagħhom. Din tagħmel il-ħajja faċli kemm għalina u kemm għan-nies li jkunu qed imexxu dawn il-peace keeping missions. 

Saru wkoll konsultazzjonijiet mal-esperti tan-NATO għax aħna ridna nagħżlu setturi fejn in-NATO tista’ tgħin għax jista’ jkun li jkun hemm setturi li huma importanti ħafna għalina imma li fil-verità n-NATO ma tantx tista’ tgħinna f’dawk is-setturi partikolari. Xi ħaġa li nixtieq insemmi hija li ridna li l-miri li ġew issettjati jkunu miri li huma realistiċi u li jistgħu jintlaħqu. Ovvjament, hija issue ta’ kredibilità li l-miri li nissettjaw ikunu miri li, eventwalment, nilħqu meta nibdew nimplimentaw il-programm. 

Xi ħaġa oħra li ridt insemmi hija li dawn il-miri li aħna ssettjajna hawnhekk u li qegħdin nipproponu li nissettjaw mhumiex cast in stone, jiġifieri jekk naraw li fil-fażi tal-implimentazzjoni nixtiequ inbidlu, inżidu jew innaqqsu, dik hija possibbli. Fil-fatt, din hija xi ħaġa li l-partners jagħmlu b’mod kontinwu. Kif qal il-Ministru fil-bidu, kull partner għandu dak li jissejjaħ l-ITPP, it-tailored partnership programme tiegħu u dan huwa dokument ħaj li jinbidel skont l-esiġenzi finanzjarji, esiġenzi ta’ human resources imma jista’ jkun hemm ukoll unforeseen circumstances u allura l-miri jkunu jridu jinbidlu. 

Sur President, inti semmejt il-Kostituzzjoni u l-klawsola tan-newtralità. Din kienet ta’ prijorità assoluta għalina matul il-proċess kollu anke qabel ma bdejna nagħmlu d-drafting. Fil-fatt, meta konna ġejna quddiem il-Kumitat f’Mejju tas-sena li għaddiet dik kienet xi ħaġa li konna semmejna, jiġifieri konna ħadna  parir mill-Avukat tal-Istat dak iż-żmien imma erġajna ħadna parir mill-Avukat tal-Istat meta s-setturi ġew magħżula u għandna d-draft programme. Għandna mingħand l-Avukat tal-Istat li dak kollu li qegħdin nipproponu li jsir huwa kompletament in sync mal-klawsola tan-newtralità fil-Kostituzzjoni tagħna. 

L-Ambaxxatur Borg semma wkoll il-Western European Partners. Il-Western European Partners huwa subgrouping fil-PFP. L-acronym Western European Partners 4 huma l-Awstrija, l-Irlanda, l-Iżvizzera u Malta. Għalkemm kull partner għandu programm li huwa kompletament differenti, l-ITPP tal-partners kollha huwa differenti, b’partnership goals differenti imma hemm affarijiet li naqsmu bħala partners, fosthom il-valuri. U allura dan il-grouping jintuża biex nimbottaw l-interessi komuni li għandna bħala pajjiżi li nifformaw parti minn dan il-grouping fin-NATO. 

Ma rridx intawwal ħafna għax naf li għandkom il-lista tal-partnership goals quddiemkom, kif ukoll il-lista tal-objettivi strutturali, però biex nagħtikom idea tal-proċess kif se jkompli wara s-seduta tal-lum nixtieq ngħid li kif qal il-Ministru fil-bidu, wara dan il-pass, id-draft ITPP tagħna jiġi ppreżentat lill-alleati. Dan għandu jsir sal-31 ta’ Jannar u għandna bżonn kunsens mal-alleati biex dan il-programm ikun jista’ jidħol fis-seħħ u jibda jiġi implimentat. Ovvjament, min-naħa tagħna għamilna l-ground work tagħna, jiġifieri kemm meta ġejna biex nagħżlu s-setturi li rridu niffokaw fuqhom, li kif qed ngħid dawn huma l-ewwel cycle tagħna u allura ridna noqogħdu attenti aktar, u konna kawti, jiġifieri anke in terms tat-targets konna daqsxejn kawti minħabba li din hija kwestjoni ta’ kredibilità nazzjonali. Il-miri li rridu nissettjaw iridu jkunu miri li nafu li nistgħu nilħqu. Dan huwa proċess li wasal lejn l-aħħar tiegħu, u għad irridu mmorru quddiem il-Kumitat imma, kif kont qed ngħid, il-ground work għamilnieh u anke l-kollegi tagħna mis-Segretarjat tan-NATO, l-esperti tan-NATO, tawna feedback tajjeb fuq dak li għandna quddiemna llum. 

IĊ-CHAIRPERSON: Ambaxxatur Tanti, nirringrazzjak. Jidher li l-prijoritajiet kienu tlieta; is-sigurtà b’enfasi fuq peace keeping operations, qed nitkellmu fuq aktar riżorsi għall-Forzi Armati ta’ Malta b’enfasi wkoll fuq l-interoperability u, it-tielet prijorità hija l-kwestjoni tal-cooperation challenges. Issa niftaħ id-diskussjoni għall-Membri tal-Kumitat jekk għandkom xi kjarifiki li jridu jsiru wara din l-espożizzjoni min-naħa tal-Ministeru, li kienet espożizzjoni tajba u ċara. 

L-Onor. Beppe Fenech Adami. 

ONOR. BEPPE FENECH ADAMI: Għandi numru ta’ mistoqsijiet jew forsi kjarifiki, ma nafx jekk il-Ministru jew l-Ambaxxatur jistgħux iweġbuhom. Meta ngħidu tlabna l-parir tal-Avukat tal-Istat, eżattament xi ssottomettejtulu biex jagħtikom parir? L-Avukat tal-Istat takom parir fuq kull strategic objective li indikat in-NATO? Qiegħed nistaqsi din il-mistoqsija għax, bħalma tafu, jiena tlabt jekk kienx hemm parir tal-Avukat tal-Istat u dalgħodu ġiet ikkomunikata lilna email fejn intqal li l-Avukat tal-Istat qed jgħid li dan il-programm ma jaħsibx li jikser il-Kostituzzjoni ta’ Malta. U allura xtaqt inkun naf x’ikun eżamina eżattament l-Avukat tal-Istat biex wasal għal dik il-konklużjoni? 

It-tieni mistoqsija hija din; fil-memorandum li ċċirkolawlna, jirreferi li dan huwa programm għaċ-ċiklu 2023/2024. Issa l-2023 spiċċat u qegħdin fi Frar 2024. Allura kif jinkwadra dan il-programm? Jiġifieri jkun hemm roll over għall-2024/2025, jew issa ċ-ċiklu ta’ dan l-ewwel programm tagħna huwa ċiklu li jrid jitwettaq f’perjodu ta’ sena u mhux ta’ sentejn? It-tielet mistoqsija tiegħi hija din; bħala strateġija u objective 2 qed jgħid li “The Armed Forces of Malta are effective and work to develop their capabilities and interoperability, particularly in the relation to forces forseen for peace keeping and peace support operations”. 

Jiena naħseb li l-kelma “particularly” mhijiex il-kelma korretta għax tfisser “primarjament” u allura qisha tagħtik l-impressjoni li mhux primarjament imma sekondarjament dan l-objective jista’ jkun qed jintlaħaq mhux bilfors f’peace keeping and peace support operations. Kieku kelli nagħti parir, anke għal finijiet biex inkunu ċerti f’dak li qegħdin nagħmlu, minflok “particularly” naħseb irridu ngħidu speċifikament għax qegħdin nitkellmu fuq l-interoperability tal-armata Maltija f’peace keeping and peace support operations. Mela mhux ngħidu “partikolarment” għax “partikolarment” nibża’ li qed tħalli potenzjalment tieqa miftuħa minn fejn dan l-objective jiġi interpretat b’mod differenti. 

I went through the specific goals u m’għandix dubju li dawn il-goals jimponu obbligazzjonijiet fuqna, jiġifieri mhux kwestjoni li se nidħlu f’dan il-ftehim imma nimmaġina li għandna obbligazzjonijiet. Meta nitkellmu fuq cyber security u countering hybrid threats, hemm obbligazzjonijiet fuq l-Istat Malti li jrid jagħti ċerta informazzjoni li għandu, li bilfors irid jiżvela, jew inkella għandna riżerva li f’ċerti setturi, nerġa’ ngħid bħal countering hybrid threats u cyber defence, eċċ.? Fid-dinja tal-lum nafu li din hija realtà, u allura jekk timponix obbligazzjonijiet fuqna bħala stat sovran li niżvelaw informazzjoni li jista’ ikollna ... 

IĊ-CHAIRPERSON: Il-Ministru Ian Borg. 

ONOR. IAN BORG: Jekk tippermettili se nagħti r-risposti min-naħa tiegħi u mbagħad nitlob lill-Ambaxxatur Tanti sabiex jitkellem iżjed fid-dettall. Ħalli nibdew fuq l-ewwel waħda. Jien qiegħed nifhem sew Ambaxxatur Tanti li l-Ministeru rispettiv għadda għall-attenzjoni tal-Avukat tal-Istat id-dokument sħiħ u proprju li eventwalment Malta se tiffirma man-NATO? 

IS-SUR CLINT TANTI: Eżattament. 

ONOR. IAN BORG: Jiġifieri huwa ħafna iżjed dettaljat u jagħti stampa sħiħa mija fil-mija lill-istess Uffiċċju. 

IS-SUR CLINT TANTI: Nikkonferma. 

ONOR. BEPPE FENECH ADAMI: For the record, aħna bħala Membri ta’ dan  il-Kumitat, safejn naf jien, li għandna f’idejna huwa memorandum ta’ żewġ paġni. Dan il-memorandum ittrasforma ruħu f’kuntratt? How will it work out? Se jkun hemm kuntratt, ftehim bid-dettalji kollha, u qed nifhem li dan il-kuntratt diġà huwa redatt u ngħata lill-Avukat tal-Istat. Allura huwa dak li eżamina l-Avukat tal-Istat? 

IS-SUR CLINT TANTI: Iva. Ovvjament il-kuntratt li huwa l-programm huwa bbażat fuq dawn il-goals li għandna elenkati hawnhekk. 

ONOR. IAN BORG: Il-memo hija summary … 

ONOR. BEPPE FENECH ADAMI: Dak li qed ngħid jien, jiġifieri l-Avukat tal-Istat mhux il-memo kellu. 

ONOR. IAN BORG: L-Avukat tal-Istat ingħata l-programm sħiħ. 

IĊ-CHAIRPERSON: Qisu bilateral treaty, bilateral programme. 

ONOR. IAN BORG: Li eventwalment ikunu ppubblikati għall-iskrutinju pubbliku. Għalkemm id-dokumentazzjoni li ġiet iċċirkulata dalgħodu hija waħda qasira, dik ingħatat wara li l-Uffiċċju kellu għad-dispożizzjoni tiegħu the actual full programme and contract to be signed. 

It-tieni mistoqsija  kienet  relatata mal-iskadenza. Naħseb mistoqsija valida ħafna u nitlob lill-Ambaxxatur jagħti spjega fuq kull kemm tantiċipa jew tirrakkomanda li wieħed jerġa’ jiġi quddiem dan il-Kumitat minħabba l-timelines u ċ-ċikli. Naħseb importanti li tispjegahielna din. 

IS-SUR CLINT TANTI: Grazzi Ministru u grazzi Onor. Fenech Adami talli qajjimt dan il-punt validu ħafna. Meta konna qegħdin ninnegozjaw bdejna naħdmu fuq dan il-programm is-sena li għaddiet, wara l-laqgħa tal-Kumitat li saret f’Mejju. Il-proċess ħa fit-tul minħabba li kien l-ewwel ċiklu ta’ Malta, u allura ridna nkunu ċerti li l-konsultazzjonijiet huma exhaustive u nkellmu lil min għandna nkellmu. Fil-fatt issa d-data trid tinbidel u allura minflok 2023 il-programm se jibda mill-2024. 

ONOR. IAN BORG: Jiġifieri 2024/2025? 

IS-SUR CLINT TANTI: Għandna l-option li nagħmluh 2024/2026. Dan se jkun ta’ sentejn, jiġifieri kull sentejn issir review. 

ONOR. IAN BORG: Jiġifieri jekk ikun iffirmat f’Marzu/April dan se jispiċċa f’April 2026, u allura dejjem għeluq 24 xahar. 

IS-SUR CLINT TANTI: Eżatt. Jiddependi meta nkunu lesti. Bħalissa għadna m’aħniex lesti imma ladarba nkunu lesti u nibdew il-fażi ta’ implimentazzjoni ... 

ONOR. IAN BORG: Jiġifieri 24 xahar jistgħu jinfirxu sal-2026. 

IS-SUR CLINT TANTI: Eżatt. Biex inkunu korretti, it-text fl-aħħar verżjoni jrid jiġi emendat u minflok 2023 irridu ngħidu mill-2024 sal-2026. Il-miri mhux se jagħmlu daqshekk differenza għax konna nafu li fl-2023 mhux se jkollna żmien nilħqu miri speċifiċi, però konna qegħdin nisperaw li n-negozjati nilħqu nlestuhom sal-aħħar tas-sena. 

ONOR. IAN BORG: Però, il-Kumitat qed jifhmek sew li l-programm huwa ta’ 24 xahar ta’ ħidma minn meta eventwalment jiġi ffirmat?

IS-SUR CLINT TANTI: Iva, però il-programm huwa rolling, jiġifieri l-miri li jiġu ssettjati m’hemmx għalfejn jintlaħqu kollha f’dawn is-sentejn. Se jkun hemm miri li huma aktar long term, però kull sentejn issir evalwazzjoni interna man-NATO biex naraw jekk il-miri għal dawk is-sentejn ġewx milħuqa, jekk hemmx bżonn li xi goals jinbidlu kompletament, jew inneħħuhom. Dawn huma affarijiet li pajjiżi oħra jagħmlu b’mod normali. 

ONOR. IAN BORG: U hija prassi li jibqa’ jiġġedded awtomatikament, jew anke l-parir li kull 24 xahar il-Ministru responsabbli jerġa’ jidher quddiem dan il-Kumitat, jagħti rendikont u nestendu?

IS-SUR CLINT TANTI: Jiddependi jekk aħna hux se nbidlu l-goals jew le. Jista’ jagħti l-każ li fil-verità naraw li l-miri li se nagħmlu issa huma miri li biċċiet minnhom imorru oltre l-2026 u jista’ ikun li l-miri li għandna ma jvarjawx ħafna. Kieku jkolli nagħti parir, dan ikun li kull meta jiġi negozjat programm ġdid jiġi dejjem quddiem dan il-Kumitat. Naħseb li din hija prassi tajba ħafna. Naħseb this time round ħdimna tajjeb ħafna anke mal-Kumitat, u naħseb li dik għandha tkun il-prassi tagħna, jiġifieri kull meta jkun hemm estensjoni, renewal, dejjem niġu quddiem il-Kumitat. Dik hija l-opinjoni tiegħi. 

ONOR. IAN BORG: Kif qal l-Onor. Fenech Adami il-wording tal-Objective 2 jista’ jkun aktar feliċi. 

IS-SUR CLINT TANTI: Ministru, din hija issue li ddiskutejna fit-tul mal-kollegi tagħna tan-NATO u anke internament. Il-kelma “particularly” daħlet hemmhekk għax jista’ jkun hemm affarijiet li ma jaqgħux mija fil-mija fl-ambitu ta’ peace keeping operations. Pereżempju, cyber defence, hybrid threats u search and rescue. Fil-verità jekk aħna qed nitkellmu fuq il-capabilities tal-AFM li jiġu enhanced u jitjiebu, se nibbenefikaw żgur meta it comes to peace keeping operations, però hemm affarijiet oħra li se nibbenefikaw minnhom. Jekk naraw daqsxejn il-lista tal-partnership goals naraw li qed nitkellmu fuq hybrid threats, cyber defence, chemical, biological, radiological and nuclear threats, jiġifieri hemm diversi threats li mhumiex neċessarjament abbinati eżatt mal-peace keeping operations. U allura dik il-kelma “particularly” hemmhekk, it gives us a bit of room for manoeuvre. Almenu dik hija l-opinjoni tiegħi u tal-kollegi. 

ONOR. IAN BORG: M’hemmx problema li wieħed ikun flessibbli u jagħti room for manoeuvre basta wieħed ma joħroġx mir-remit jew jimpinġi fuq il-Kostituzzjoni. 

ONOR. BEPPE FENECH ADAMI: Ma nafx jekk nistgħux neskludu xi affarijiet speċifikament. Nifhem x’qed tgħid Ambaxxatur, imma l-problema tiegħi hija kif il-kelma “particularly” tista’ tfisser remits li jmorru oltre l-peace keeping kif semmejt inti, li dawk ir-remits jistgħu jkunu ta’ natura kontroversjali u potenzjalment joħolqulna problema kostituzzjonali. M’għandix problema li nestendi lil hinn mill-peace keeping u peace support operations, però naħseb li hemmhekk qed tħalli tieqa miftuħa għall-interpretazzjoni ta’ military operations għax hawnhekk qed nitkellmu primarjament fuq operazzjonijiet militari. It’s paramount li operazzjonijiet militari jkunu peace keeping u peace support operations. Kif qiegħed il-wording hemmhekk naħseb li tagħti lok jew tista’ potenzjalment tagħti lok għall-interpretazzjoni li “particularly” tiġi interpretata b’mod aktar wiesgħa. 

IĊ-CHAIRPERSON: Dak memorandum. 

ONOR. BEPPE FENECH ADAMI: Jien qed niftħilkom għajnejkom li l-kelma “particularly” tista’ tiġi interpretata b’mod mhux kif nixtiequ aħna. 

IS-SUR CLINT TANTI: Onor. Fenech Adami, grazzi għal darb’oħra ta’ dan il-kumment. Skużawni, din kelli nsemmiha meta intervjenejt qabel, però l-punt tiegħek huwa validissimu għax, fil-verità, dan il-paragrafu ma daħħalniehx fl-introduzzjoni. U fil-memo pprovajna nkunu konċiżi kemm jista’ jkun. Jekk tippermettili se naqra ftit l-introduzzjoni tal-programm għax hemm dak li qed tgħid inti Onor. Fenech Adami. Aħna ridna – u dan il-punt li qed tqajjem inti kien f’moħħna throughout u waħda mill-ewwel affarijiet li għedna lin-NATO - noqogħdu attenti li ma niftħux b’tali mod li nispiċċaw b’xi ħaġa li tista’ tmur kontra l-proviżjoni u l-klawsoli tan-newtralità fil-Kostituzzjoni. U allura daħħalna klawsola fl-introduzzjoni li tapplika għall-programm kollu, u din tgħid hekk: 

“NATO-Malta cooperation is conducted in accordance with and full respect for Malta’s neutrality as enshrined in Article 1(3) of the Constitution of Malta. NATO and Malta share common values and are committed to conducting an open political dialogue and engage in a range of effective practical cooperation”. 

Dik kienet l-ewwel ħaġa li ktibna fid-dokument. Barra minn hekk, fl-introduzzjoni tal-istrategic objectives erġajna għamilna referenza għan-newtralità u qed ngħidu li: 

“The strategic objectives for the NATO, Republic of Malta ITPP are based on an analysis of the nexus of the allied and the Republic of Malta respective priorities and will be pursued in full respect of Malta’s neutrality”. 

Aħna pprovajna ndaħħlu safeguards fid-dokument, kemm fl-introduzzjoni kif ukoll fl-istrategic objectives, u l-parir li għandna mill-espert tan-NATO, mid-desk officer ta’ Malta, huwa li dawn is-safeguards għal darba darbtejn japplikaw għal kull goal u għal kull strategic objective li se ndaħħlu. U allura m’hemmx għalfejn kull darba noqogħdu ndaħħluhom f’kull …

ONOR. IAN BORG: Ambaxxatur, jekk b’xi mod nistgħu nikkjarifikaw u nneħħu l-anomalità madwar il-kelma “particularly” naħsbu ftit fuq xi kliem nistgħu nużaw. 

IS-SUR CLINT TANTI: Nistgħu nsibu wording differenti u nneħħuha dik il-kelma.  

ONOR. BEPPE FENECH ADAMI: Ambaxxatur, jekk tara l-wording ta’ Objective 3, dak li semmejt inti, diġà qiegħed jiġi catered for għax qed ngħidu “li jaħdmu f’oqsma oħra lil hinn mill-peace keeping, eċċ.” allura naħseb li l-kelma “particularly” nistgħu ngħaddu mingħajrha.  

ONOR. IAN BORG: Speċjalment la qed nitkellmu fuq operazzjonijiet tal-Forzi Armati. Fuq hekk qiegħed jenfasizza l-Onor. Fenech Adami.   

ONOR. BEPPE FENECH ADAMI: Titneħħa l-kelma “particularly” u dak li kont qed tgħidilna inti, li jistgħu jkunu objectives oħra, fil-fehma tiegħi dawk diġà qegħdin koperti bi strategic objective 3. 

ONOR. IAN BORG: L-ispirtu tal-Kumitat hu li rridu nserrħu moħħ il-Maltin li l-objective tagħna jibqa’ li din assolutament ma timpinġi bl-ebda mod fuq in-newtralità tagħna. Fil-verità Malta issa ilha għexieren ta’ snin parteċipi f’dan il-ftehim ta’ paċi man-NATO, u allura mhu qed jitbiddel xejn mill-iskop. 

IĊ-CHAIRPERSON: Grazzi. Ir-raba’ punt li qajjem l-Onor. Fenech Adami kien fuq jekk hemmx xi obbligi fuq l-Istat Malti sabiex jilħaq dawn l-istrategic objectives. 

ONOR. IAN BORG: Ambaxxatur, jien dejjem fhimt li aħna qegħdin nipparteċipaw, però iżjed minn dak il-qsim ta’ informazzjoni li ngħatat sal-lum, m’għandna l-ebda obbligu ġdid ieħor. Qed nintrabtu fuqna nfusna li nagħmlu ċerti investimenti li jkomplu jsaħħu l-capabilities tal-entitajiet rispettivi biex jintlaħqu dawn il-miri imma li naqsmu xi informazzjoni li sal-lum ma naqsmux m’iniex informat biha. 

IS-SUR CLINT TANTI: In-NATO ma timponi l-ebda obbligazzjonijiet fuq il-partners. L-ewwel nett, dawn  il-goals issettjajniehom aħna, jiġifieri n-NATO u s-Segretarjat tan-NATO jagħtu l-parir u r-rakkomandazzjonijiet, però d-deċiżjoni dejjem tkun tal-partner. Aħna m’aħniex obbligati li naqsmu man-NATO informazzjoni li bħalissa mhux qed naqsmuha. Jekk hemm xi goal partikolari, però ma jidhirlix li hemm xi goal hekk fil-programm tagħna, li jinvolvi l-qsim ta’ informazzjoni, dik hija deċiżjoni tagħna jekk nagħmluhiex jew le. Imma l-goals li għandna huma goals tagħna biex insaħħu l-kapaċità tagħna u mhux biex naqsmu l-intelligence tagħna man-NATO. M’hemm l-ebda obbligu min-naħa tan-NATO fuq Malta li rridu naqsmu xi intelligence taħt dan il-programm tal-ITPP. Mhuwiex il-każ. 

IĊ-CHAIRPERSON: Nirringrazzjak Ambaxxatur Tanti tal-ispjega tiegħek. Hawn aktar rimarki? L-Onor. Mario de Marco. 
ONOR. MARIO DE MARCO: Żewġ punti żgħar min-naħa tiegħi. Ministru, inti semmejt issue ta’ investiment. Ovvjament l-obbligi jinvolvu l-immodernizzar tal-Forzi Armati, tal-Maritime Squadrons u tas-cyber security. U ovvjament din hija konsultazzjoni li trid tinġieb mhux biss min-naħa tal-Ministeru tiegħek imma anke mill-Ministeru responsabbli mill-Forzi Armati. Allura tista’ tgħidilna jekk sarux il-costings ta’ dan l-investiment u ta’ x’qegħdin inħallsu? 

It-tieni punt li xtaqt nagħmel huwa relatat mal-punt li qajjem l-Onor. Fenech Adami u ċjoè fuq dak li għandu x’jaqsam mal-objective marbut mal-maritime combat unit contribution. F’liema sens? Jekk wieħed jara dak li hu relatat mal-oġġettiv tal-combat unit contribution, dejjem qed nitkellmu dwar il-parteċipazzjoni tal-international peace keeping u peace support operations. Fil-fatt għandek l-istess kliem utilizzat fl-objettiv relatat mal-operations, reparation and training, però għal dak li għandu x’jaqsam mal-maritime combat unit il-kliem utilizzat huwa daqsxejn differenti. Fil-fatt jitkellem fuq “to deploy combat units in participation in maritime security operations”. Il-kelma “security  operations” tinftiehem b’mod daqsxejn aktar vast mill-kelma ta’ “peace keeping” jew “peace support”. 

Imbagħad jekk wieħed jara l-oġġettiv ta’ wara jmur lura għall-użu tal-kelma ta’ “peace support” li hija daqsxejn differenti minn dak li għandu x’jaqsam mal-maritime security għax l-element ta’ sigurtà jista’ jirrikjedi element li jmur oltre l-peace keeping preċiżament għaż-żamma tas-sigurtà. Fl-isem tas-sigurtà naraw ħafna affarijiet iseħħu li jmorru oltre l-peace keeping. Jekk il-fatt li dan il-kliem huwa differenti għal dak li għandu x’jaqsam mal-maritime combat unit contribution itteħidx inkonsiderazzjoni għax naħseb li l-kliem hawnhekk huwa daqsxejn vast kif inhu utilizzat. 

IĊ-CHAIRPERSON: Grazzi. Il-Ministru Ian Borg. 

ONOR. IAN BORG: Ovvjament meta l-Gvern iddeċieda fil-fora rispettivi tiegħu nikkonferma li l-Ministeru kemm tal-Finanzi u kemm tal-Intern għaddew il-ħsebijiet tagħhom u taw l-approvazzjoni tagħhom. Jiġifieri iva, kien hemm eżerċizzju ta’ capacity building li wieħed qed jara dan l-investiment fuq medda ta’ snin mill-Ministeru rispettiv. U kien hemm ukoll l-approvazzjoni rispettiva mill-Ministeru għall-Finanzi. Inkun qed niżgwidak jekk nitfa’ numri li m’għandix hawnhekk miegħi għall-preżentazzjoni, però jekk wieħed jistaqsi lill-Ministeru rispettiv ikun jista’ jingħata dik l-informazzjoni.  

Ambaxxatur Tanti, fir-rigward  tal-kliem li ntuża, l-Onor. de Marco qed jirreferi għat-tabella fejn għandek “M1100”, li huwa differenti. Naħseb tajjeb li ningħataw spjega u jekk m’hemmx spjega partikolari li tiġġustifika l-għażla tal-kliem, allura naħseb li għandna nsibu drafting li ma jħalli ebda lok għal interpretazzjoni oħra. 

IS-SUR CLINT TANTI: Ministru, f’dan il-każ m’iniex aware li kien hemm xi raġuni partikolari. Jekk intom komdi li l-wording jiġi emendat u jiġi narrowed … 

ONOR. IAN BORG: Naħseb li mhux kwestjoni ta’ kumdità biss imma għandna niżguraw li nibqgħu fil-peace keeping. 

IS-SUR CLINT TANTI: Fir-rationale tad-dokument qiegħda mniżżla speċifikament taħt dan il-partnership goal. 

ONOR. IAN BORG: M’hemmx dubju li b’umbrella ġenerali tkun qiegħda imma ġaladarba qiegħda taħt kull kategorija, jew taħt kull settur, imma f’waħda mhijiex qiegħda, allura naħseb li jkun tajjeb li wieħed ineħħi l-anomalija li forsi ... 

IĊ-CHAIRPERSON: Grazzi. Hemm bżonn ta’ xi kjarifiki oħra? L-Onor. Beppe Fenech Adami. 

ONOR. BEPPE FENECH ADAMI: X’jiġri minn issa ‘l quddiem? 

ONOR. IAN BORG: Jekk jien  korrett, Ambaxxatur Tanti u Ambaxxatur Borg, issa jkun hemm laqgħa oħra bejn it-tekniċi tagħna u l-membri rispettivi, mal-alleati tan-NATO ħalli nispjegawlhom x’inhu l-programm tagħna. Eventwalment iridu jittieħdu fil-konsiderazzjoni l-emendi li dan il-Kumitat qed jagħti llum, u allura sussegwentement jiġi ffirmat il-ftehim bil-parteċipazzjoni tagħna kif għandna sal-lum, imma ovvjament fil-qafas li ddiskutejtu u nnegozjajtu man-NATO. U naħseb li for the record għandi nerġa’ nissottometti l-verżjoni finali għall-attenzjoni tal-Kumitat mingħajr il-ħtieġa li nergħu niltaqgħu formalment, sakemm wieħed iserraħ rasu li dak li ngħata llum ġie rifless fil-verżjoni finali. 

IĊ-CHAIRPERSON: Grazzi. Allura bħala Kumitat nistgħu neħduha li fil-prinċipju qed naqblu salv għal dak li ġie sottomess illum? Nistgħu nivverbalizzaw b’dan il-mod biex wieħed ikun jista’ jaħdem? 

ONOR. BEPPE FENECH ADAMI: Iva. 

IĊ-CHAIRPERSON: Mela qed naqblu fil-prinċipju salv il-concerns u l-kjarifiki li ntalbu b’mod tajjeb. Nirringrazzja lill-Membri kollha tal-Kumitat, lill-Ministru u lill-Ambaxxatur Stephen Borg u lil-Ambaxxatur Clint Tanti ta’ din il-laqgħa li tat il-konfort u l-informazzjoni li kien hemm bżonn. 

Fis-6:39 p.m. il‑Kumitat aġġorna għal data li kellha tiġi komunikata aktar tard. 

